
 

 

Recordatorio de deberes legais dirixido ao Concello de Porto do Son para que: (1) inspeccione 
os predios suxeitos á Ordenanza municipal reguladora da limpeza de terreos e protección 
contra incendios forestais, cando menos, unha vez ao ano, xa sexa de oficio ou a instancia de 
calquera persoa interesada (art. 8); (2) no caso de que perciba algún incumprimento, lles 
ordene ás persoas propietarias que executen os labores de limpeza e conservación que sexan 
precisos, previa audiencia das persoas interesadas (ibidem); e (3) se non os levasen a efecto, 
os realice el mesmo e sancione as persoas infractoras, de ser o caso (art. 9). 
 
 

 
 

 
Santiago de Compostela, 3 de xuño de 2025 

Sr. alcalde: 

Nesta institución iniciouse expediente de queixa como consecuencia do escrito de D. XXX 
relativo á inactividade dese concello á hora de facer cumprir as obrigas de xestión da biomasa 
nunha parcela contigua á súa vivenda. 

ANTECEDENTES 

A persoa que presentou a queixa solicitoulle reiteradamente ao concello que adoptase 
medidas en relación con esa cuestión. A primeira vez que o fixo foi en xullo de 2019. O mesmo 
día, esa administración ordenoulle á dona do terreo que atendese as súas obrigas. En maio de 
2020, a persoa que promoveu a queixa reiterou a súa solicitude. Ante isto, o concello dirixiulle 
dous requirimentos á propietaria en xullo de 2020 e en maio de 2021. Con todo, o interesado 
manifestou que foran infrutuosos en xuño de 2022, ante o que o concello cursou un novo. 

En xullo de 2022, a Policía Local informou de que os requirimentos se cumpriran parcialmente; 
pero referiu que aínda ficaba por rozar a zona estremeira coa parcela da persoa que presentou 
a queixa. Finalmente, en xaneiro de 2023, a Xunta de Goberno Local ditou unha orde de 
execución da limpeza do predio. Un mes despois, a Policía Local inspeccionou a parcela e 
apreciou que a propietaria actuara para cumprir co indicado. En consecuencia, a Xunta de 
Goberno Local acordou arquivar o procedemento en marzo de 2023. 

Ante esta decisión, o interesado puxo de manifesto que se observaban pólas e outros restos 
derivados dos traballos que tamén debera retirar. En decembro de 2023, ese concello cursou 
un novo requirimento e indicoulle a esta institución que “[u]nha vez transcorridos os 15 días 
outorgados [se emitiría] novo informe de comprobación”. 

Expediente: F.3.Q/11408/23 



 

 

Dende entón, a situación de incumprimento parece persistir, segundo a persoa afectada puxo 
reiteradamente en coñecemento do concello e do Departamento Territorial da Coruña da 
Consellería do Medio Rural. Así mesmo, esta institución tramitara o expediente F.3.Q/4176/22 
á súa instancia, que concluíu ante a tramitación da orde de execución. 

ANÁLISE 

Á vista do contido do escrito de queixa, da documentación achegada pola persoa que 
promoveu este expediente e do que se manifesta no informe da administración, é preciso 
facer as seguintes consideracións: 

1. A plantación atópase en solo de núcleo rural de acordo cos informes que obran nos 
expedientes municipais. Así pois, é de aplicación, de existir, a ordenanza municipal en 
materia de prevención dos incendios forestais, tal e como se desprende dos artigos 2.1 
e 21 ter.3 da Lei 3/2007, do 9 de abril, de prevención e defensa contra os incendios 
forestais de Galicia (en diante, a “LPIF”). 

2. A Ordenanza municipal reguladora da limpeza de terreos e protección contra incendios 
forestais do Concello de Porto do Son (en diante, a “ordenanza”), aprobada 
definitivamente o 22 de xullo de 2021, obriga a: (a) rozar a herba e as árbores que 
supoñan un “mínimo risco” para a propagación dos incendios; e (b) podar e rarear as 
árbores para que as súas copas manteñan unha descontinuidade entre elas, así como 
coa herba e cos demais exemplares (art. 6.2). Tamén regula os peches arbustivos (art. 
7) e a distancia que deben manter certas especies coas construcións (art. 10.2). 

3. O concello explica que a situación do predio pode variar en períodos moi curtos de 
tempo por mor da climatoloxía propia de Galicia. 

4. Así e todo, a administración municipal debe actuar a instancia de calquera persoa 
interesada e verificar o estado das parcelas ás que esta faga referencia “ao longo de 
todo o ano” (art. 8 da ordenanza). Ademais, ha de verificar de oficio as parcelas suxeitas 
á ordenanza antes do 31 de maio de cada ano (ibidem). 

5. No caso de que perciba un incumprimento, a entidade local ordenará a execución dos 
labores que sexan necesarios, previa audiencia das persoas interesadas (art. 8 da 
ordenanza). Se este requirimento non se satisfixese no prazo previsto, poderaos realizar 
ela mesma e sancionar a persoa infractora (art. 9). 



 

 

6. Con todo, a persoa que presentou a queixa denuncia que a situación da parcela segue 
sen estar regularizada preto de cinco anos despois da primeira denuncia e malia as 
actuacións que ese concello desenvolveu. En efecto, agás erro, a administración non 
emitiu o informe de comprobación subseguinte ao requirimento de decembro de 2023, 
a diferenza do que lle comunicara a esta institución. 

CONCLUSIÓN 

Por todo o anterior, considerase necesario, en aplicación do disposto no artigo 32.1 da Lei 
6/1984, do 5 de xuño, do Valedor do Pobo, facer chegar a ese concello o seguinte recordatorio 
de deberes legais: 

Ese concello debe inspeccionar os predios suxeitos á ordenanza, cando menos, unha 
vez ao ano, xa sexa de oficio ou a instancia de calquera persoa interesada (art. 8 da 
ordenanza). No caso de que perciba algún incumprimento, deberá ordenarlles ás 
persoas propietarias que executen os labores de limpeza e conservación que sexan 
precisos, previa audiencia das persoas interesadas (ibidem). Se non os levasen a 
efecto, realizaraos a administración municipal, que sancionará as persoas infractoras, 
de ser o caso (art. 9 da ordenanza). 

Agradézolle de antemán a acollida ao manifestado nesta resolución da Valedora do Pobo, e 
recórdolle a necesidade de que no prazo dun mes (art. 32.2), dea conta a esta institución da 
aceptación da resolución formulada, de ser o caso, e das medidas adoptadas para darlle 
efectividade, tamén se é o caso. 

Ademais, facémoslle saber que, en aplicación do principio de transparencia, a partir da 
semana seguinte á data na que se ditou a presente resolución, esta incluirase na páxina web 
da institución.  

O principio de publicidade das resolucións desta institución refórzase no artigo 37 da Lei 
6/1984, cando prevé que a Valedora do Pobo, no seu informe anual ao Parlamento de Galicia, 
dará conta do número e tipos de queixa presentadas; daquelas que foron rexeitadas e as súas 
causas, así como das que foron obxecto de investigación e o seu resultado, con especificación 
das suxestións ou recomendacións admitidas pola administración pública galega. 

Saúdoo atentamente. 
 
 
María Dolores Fernández Galiño 
Valedora do Pobo (en funcións) 


